
ГIСТАРЫЧНАЕ I МIФАЛАГIЧНАЕ ВЫМЯРЭННI  
Ў ПАЭМЕ ЯКУБА КОЛАСА „НОВАЯ ЗЯМЛЯ” 

 
Лідія Дорошко. Історичні та міфологічні виміри у поемі Якуба Коласа „Нова земля”. 
У статті досліджуються особливості взаємодії в поемі Якуба Коласа „Новая земля” міфологічного та історичного 

принципів зображення людини й світу, що стало основою для формування символічного підтексту поеми. Особлива увага 
звертається на дискретний рівень міфологізації, що охоплює, окрім тематичного, і символічний, і ритуальний вплив міфу,  
однак не як механічне перенесення в текст, а у вигляді трансформованої структури, на основі якої формується 
„авторський міф” Якуба Коласа. Тому досліджується композиційна структура твору й пропонується розгляд історичних 
подій крізь призму міфологічного часу й простору. 

Лидия Дорошко. Исторические и мифологические измерения в поэме Якуба Колбаса „Новая земля”. 
В статье исследуются особенности взаимодействия в поэме Якуба Колоса „Новая земля” мифологического и 

исторического принципов изображения человека и мира, что стало основой формирования символического подтекста 
поэмы. Особое внимание обращено на дискретный уровень мифологизации, охватыфвающей, кроме тематического, ещё и 
символическое, и ритуальное влияние мифа, однако не как механическое перенесение в текст, а в виде трансформированной 
структуры, на основе которой формируется „авторский миф” Якуба Коласа. Поэтому исследуется композиционная 
структура произведения и предлагается рассмотрение исторических событий сквозь призму мифологического времени и 
пространства. 

Ключевые слова: мифологическое измирение, символический подтекст, „авторский миф”, категория пространства и 
времени. 

Lidiya Doroshko. Historical and mythological measurements in Yacub Colas’ poem “Novaya Zemlya. 
In the article the interaction between historical and mythological thinking of people in Yacub Colas’ poem „Novaya Zemlya” 

is being traced. The interaction becomes the basis for formation of national thinking, which is the symbolic meaning of the poem. The 
author is interested in discrete level of mythology, which covers not only thematic but symbolic and ritual influence. It also reflects the 
transformed structure as a basic level for the author’s myth from the author’s point of view Yacub Colas tries to meditate over the 
compositional structure of the poem he attempts to consider historical events through mythological time and space. He tries to present 
his, Colas’ conception of death as a dual characteristic. 

Key words: mythological measuring, symbolic implication, „authorial myth”, category of space and of time. 
 
„Вяртанне да вытокаў”, да мiфа вызначыла своеасаблiвы шлях мадэрнiзму ў беларускай 

лiтаратуры пачатку ХХ стагоддзя. Пра неаслабную цiкавасць да фальклорна-мiфалагiчнага пачатку, да 
праблемы мастацкай умоўнасцi ў беларускай лiтаратуры эпохi мадэрнiзму i асаблiва ў ранняй 
творчасцi Якуба Коласа сведчыць цэлы шэраг лiтаратуразнаўчых даследаванняў розных гадоў [3; 6; 7; 
10; 11; 13; 14; 15]. 

Але ў сферу беларускага літаратуразнаўства толькі недаўна была уведзена iнтэрпрэтацыя 
фактаў і працэсаў нацыянальнага пiсьменства з пункту гледжання міфалагічнай крытыкі. У гэтым 
сэнсе выклікаюць цікавасць працы В. Максімовіча „Беларускі мадэрнізм: Эстэтычная 
самаідэнтыфікацыя літаратуры пачатку ХХ стагоддзя” [9] і Т. Шамякінай „Беларуская класічная 
літаратура і міфалогія” [16], дзе значная ўвага надаецца міфу, які стаў своеасаблівым каталізатарам 
мадэрнізацыі беларускай літаратуры пачатку ХХ стагоддзя. 

Для міфалагічнай крытыкі, як правіла, характэрная апазіцыя „гісторыя-міф”. Мы ў сваім 
артыкуле робiм акцэнт не на зняцці гістарычнага часу, а на яго міфалагічнай перакадзiроўцы. 

„Новая зямля” – вяршыня беларускага эпасу і адначасова развітанне з ім, пошук новых, 
сімвалічных сродкаў паказу рэчаіснасці. Паэма з’явілася сведчаннем сталасці беларускай літаратуры, 
яе своеасаблівага развіцця суадносна з новымі формамі мастацкага пазнання рэчаіснасці, якія 
ўсталёўваліся ў еўрапейскіх літаратурах эпохі мадэрнізму. Яна на самай справе абвяргала погляд на 
беларускую літаратуру як на літаратуру, якая „адстала ў сваім развіцці ў параўнанні з літаратурамі 
суседніх народаў” [5, с. 557], стала абсалютна першай Кнігай, Бібліяй, у якой выказана тое, „што 
складае адвечны дух народа” [4, с. 427]. 

Пачаткам аповяду Колас ставіць перад сабой задачу: 
   Жыццё мінулае крануць  
   І ў цёмны кут яго зірнуць 
   Дзе пад халодным яго лёдам 
   Назло ліхім яго прыгодам 

   Крыніцы свежыя цякуць [8, с. 41]. 
Гэтыя „свежыя крыніцы” народнай душы паэт адкрывае занава не толькі для сябе, але і для 

свайго народа, ва ўсім праяўляючы яго вечны і гістарычны воблік. Колас упершыню ў беларускай 
літаратуры падае вобраз беларуса не толькі ў эпічным, але і ў касмічным вымярэнні. Не ілюстраванае 
выкарыстанне народна-паэтычных традыцый, не фальклорная стылізацыя, а глыбіннае міфалагічнае 
мысленне, у якім высвечваецца сама духоўная сутнасць нацыі – у аснове паэтыкі і эстэтыкі твора. У 
кожнай, нават самай дробнай дэталі побыту, характару, пейзажу праглядваецца вечная беларуская 
прысутнасць у свеце. Дотыкам да „вытокаў”, „пачаткаў” Колас занава адкрывае паэтычна натхнёны, 
творчы народ, глыбінны дух якога проста разліты ў паветры і адбіваецца на ўспрыняцці жыцця і 
смерці, „зямлі” і „неба”. У паэме “першасная” памяць народа і памяць „гістарычная”, як і час вечны і 
час гістарычны знаходзяцца ў пастаянным адзінстве. Коласа цікавіць жывое міфалагічнае мысленне 
народа, яго вечна жывы творчы дух, яго здольнасць „пражываць” міфы пры выхадзе „з часу 
храналагічнага, свецкага” і ўступаючы „ў межы якасна іншага часу, часу „сакральнага”, адначасова 
зыходнага, першапачатковага і ў той жа час бясконца паўтаральнага” [17, с. 45]. Гэтым вызначаецца і 
кампазіцыйны прынцып пабудовы „Новай зямлі”, які нагадвае графічнае і вобразнае ўзнаўленне 
„году-кола”. Пачынаецца аповяд з адроджанай у памяці паэта вясны як пары года і вясны жыцця, часу 
першапачатковай цэласнасці і паўнаты, а заканчваецца крахам чалавечых надзей і спадзяванняў, 
смерцю Міхала зімовай заснежанай парой, смерцю, якая адкрывала ісціну, новы пачатак. У гэтае 
вялікае падзейнае кола ўпісваецца яшчэ некалькі колаў, якія цыклічна адлюстроўваюць усё жыццё 
Міхала і яго сям’і, з’арыентаванае на касмічны колазварот пораў года. Каляда, Вялік-Дзень, Спас, 
развітанне з хатай і іншыя абрады і рытуалы, так каларытна і чуйна адноўленыя паэтам, з’яўляюцца не 
проста падзеямі мінулага, а свяшчэнным дзействам, што мае звышчалавечую і звышсусветную 
прыроду, і выступаюць сродкам судакранання з сакральным часам. 

Свет „роднага кута” – пазачасавы, як і свет арганічна звязанай з ім прыроды, з яе вечным 
цыклічным жыццём. У Коласа гэта свет сакральнага ідэалу, своеасаблівая мадэль Беларусі як 
ідэальнай цэласнасці. Касмічны колазварот пораў года (заміранне, адраджэнне і невычарпальная 
жыццёвая энергія прыроды), праходзячы праз душу чалавека, адраджаюць і яго да новага жыцця, да 
творчасці: 

   Вясны душа твая жадае, 
   І ў сэрцы радасць расцвітае… [8, с. 168]. 
Такія духоўныя правіды ўздымаюць чалавека над „гістарычным” момантам. Вяртанне ў 

першародны стан прыроды, у першасвет продкаў для Міхала з’яўляецца заўсёды вяртаннем да сябе 
сапраўднага, гарманічна ўраўнаважанага, цэласнага. 

Своеасаблівасць кампазіцыйнага кола паэмы мае дваістае сімвалічнае значэнне – адначасова 
„песімістычнае” і „аптымістычнае”. Тое ж можна аднесці і да „году-кола”, і да заключаных ў ім 
эпічных падзей. Бо „цячэнне часу падразумевае ўсё большае аддаленне ад „пачатку”, а значыць, і 
страту першапачатковай дасканаласці. …Але неабходна адразу ж дадаць: хоць невычэрпнасць хутка 
страчваецца, яна перыядычна ўзнаўляецца. Год мае заканчэнне, гэта значыць, што за ім аўтаматычна 
ідзе новы пачатак” [17, с. 75]. Гэты пачатак ёсць абнаўленне і новае тварэнне, у якім удзельнічае 
чалавек, і яно непазбежна павінна закранаць і ўсё народнае жыццё, „каб новы свет жыцця саткаць” [8, 
с. 272]. Менавіта на касмаганічных прынцыпах будуецца і новы нацыянальны міф Коласа. Беручы за 
аснову міфалагічны прынцып касмічнага колазвароту, цыклічнасць як сапраўдную аснову жыцця, 
„зямлі” і „неба” беларускага селяніна, Колас са здзіўляючай прадбачлівасцю пранік у душу народа, 
паказаў свету цэласны, гарманічны, незнішчальны, свабодалюбівы, творчы дух беларуса. „Новая 
зямля” годна абвяргала погляды на беларускага селяніна і беларускі народ як на адсталы, „заняпалы 
народ” [1, с. 1], на жыццё яго і творчую дзейнасць, якія нібыта „рэзка адзначаны пячаткай 
неразвітасці, адсталасці, забітасці” [1, с. 1]. Паэма таксама разбурала традыцыйны ў беларускай 
літаратуры ХІХ стагоддзя жанр „плачу”, народніцкі канон паказу цяжкага жыцця беларускага народа. 
Час працы над паэмай (з сакавіка 1911 г. па 5 студзеня 1923 г.) супаў з часам нацыянальнага 
адраджэння, часам нацыянальных спадзяванняў і далейшых гістарычных расчараванняў. Па сутнасці, 
гэтымі падзеямі і абумоўлена з’яўленне найвялікшай паэмы аб беларускім духу, беларускім 
светапоглядзе, беларускім нацыянальным космасе, аб жывым і творчым нацыянальным пачатку. 

Нараджэнне сапраўднага ўсеабдымнага эпасу, якім і з’яўляецца „Новая зямля” Коласа, 
абумоўлена, з аднаго боку, „эпохай узбуджанай, абвостранай нацыянальнай самасвядомасці”, калі 
„адкрываюцца вочы і на нацыянальную фенаменалогію, вывучаецца народная мова, лірыка, эпас, 

мастацтва, звычаі і г.д., і ўсё тое, што не заўважалася раней ці не адрознівалася дрымотнай 
нацыянальнай самасвядомасцю, ажывае, робіцца маляўнічым і каларытным” [2, с. 441]. Ужо сам 
паварот увагі ў гэтым кірунку, як пісаў вядомы рускі філосаф пачатку ХХ стагоддзя С. Булгакаў, 
абуджэнне любові да роднага – заслуга перад нацыянальнай свядомасцю, бо на гэтым яна 
выхоўваецца. З другога боку, нацыянальны інстынкт пераходзіць у свядомасць, „а свядомасць 
становіцца самапазнаннем”, а „адсюль можа нарадзіцца і новая нацыянальная творчасць” [2, 441]. 
Найяскравейшым прыкладам такой новай нацыянальнай творчасці з’явілася паэма “Новая зямля”, дзе 
„інстынкт нацыянальнасці, пераходзячы ў свядомасць, становіцца з сляпога відушчым і перажываецца 
як нейкая глыбінная, містычная цяга да свайго народа, як любоў, не ў скупым, маралізатарскім 
разуменні рацыяналістычнай этыкі (…), а ў містычным сэнсе, як пэўны від эраса, якім нараджаюцца 
крылы душы, як знаходжанне сябе ў еднасці з іншымі, перажыванне саборнасці, рэальны выхад з сябе, 
асаблівы transcensus” [2, с. 442]. 

Зварот да міфалагічнага светаўспрымання дапамагаў Коласу ў пошуку падцвярджэння сваёй веры 
ў адраджэнне дасканаласці, адзінства і справядлівасці свету. Міфалагічныя з’явы не прадстаўленыя ў 
творы непасрэдна як праява старадаўняга міфа, але падзеі, на першы погляд, самыя звыклыя і 
празаічныя (пераезд, будаўніцтва хаты, агляд зямлі, збор мёду і інш.) абмаляваныя ў творы як 
свяшчэннадзейства, блізкае міфалагічнаму. Падзеі, звязаныя з гістарычным часам, і падзеі пазачасавыя 
пастаянна судакранаюцца, перасякаюцца, пранікаюць адно ў адно, паколькі і аўтар, і галоўны герой 
прагнуць паяднаць гістарычнае быццё з быццём увогуле: 

   Ды што краса без аўладання? 
   Адно пустое парыванне [8, с. 218]. 
Нават у гэтых словах, „прызямляючых” красу, хаваецца іншы сэнс: „аўладанне” тут не ў 

значэнні прыватнага валодання, а як прага выяўлення і ўвасаблення красы ў канкрэтнай гістарычнай 
перспектыве. 

Міхал як эпічны герой, які канцэнтруе ў сабе жывы дух нацыі, увасабляе і кола, і шлях 
нацыянальны. Як і ў коле, у яго шляху гістарычна выяўляецца тая ж духоўная субстанцыя, якая 
імкнецца знайсці „логас нацыянальнага пачуцця”, увасобіцца ў дзяржаву. „Імкненне знайсці логас 
нацыянальнага пачуцця, зразумець і прывесці па магчымасці да выразнасці ідэал нацыянальнага 
прызвання незнішчальна карэніцца ў самім гэтым пачуцці, якое, як і любое глыбокае пачуццё, не 
задавальняецца інстынктыўнай самасвядомасцю, а шукае свой логас” [2, с. 443]. На наш погляд, 
прычына смерці Міхала хаваецца менавіта ў немагчымасці поўнай рэалізацыі „логаса нацыянальнага 
пачуцця”. Пастаянныя счапленні-раз’яднанні міфалагічнага і гістарычнага быцця ў „Новай зямлі” 
праяўляюць двухадзінства адносін аўтара да смерці і праясняюць сімволіку фіналу твора, дзе смерць 
выступае і як пазачасавая з’ява, і як сімвал гістарычнага не-удзелу. З аднаго боку, Колас асноўваецца 
на народным успрыняцці смерці як самай звычайнай з’явы. Са старажытнасці чалавек верыў, што 
памёрлы не знікае бясследна, а пераўтвараецца ў Дух свайго роду, яго ахоўніка [12, с. 104]. Таму 
канец жыцця ва ўспрыманні продкаў быў разам з тым і новым пачаткам. У паэме Якуба Коласа 
чалавечае жыццё ўпісваецца ў быційнае кола. У гэтым коле канец падразумевае новы пачатак, 
„знішчае тлен гнілы, магільны”: 

   Канец – ў нейкі круг замкнуты 
   У небыццё ідзе і гіне,  
   Каб месца іншай даць часіне; 
   І вера ў той канец няўхільны  
   Знішчае тлен гнілы, магільны [8, с. 258]. 
З другога боку, аўтар занепакоены менавіта насільным гістарычным абмежаваннем быційнага 

кола чалавечага жыцця: 
   І толькі шкода: абмяжован 
   Ты круг жыцця, і ў путы скован 
   Варожым поясам спавіты… [8, с. 232]. 
Аўтарскія роздумы пра смерць выклікае безыменная магіла простага селяніна, якая затым 

пашыраецца да сімвала гістарычнага не-удзелу беларускага народа. Не жах смерці авалодвае Міхалам 
і аўтарам, а жах раздробленасці, гістарычнага рассейвання – („сатрэцца, згіне яго след”), знішчэння 
(„яго жахае зніштажэнне, ён хоча жыць… Прэч, цені мроку!). І далей: „пякельны мрок засцеле яго 
жыццё і гэты свет” – разгорнутая метафара знікнення, зацямнення замагільным змрокам. Раздваенне 
Міхала ў смерці працягвае той жа сімвалічны рад гістарычнага і касмічнага планаў быцця. Паэт усім 

сэрцам жадаў зліцця гэтых двух планаў для беларускага народа, аднак рэальная гістарычная сітуацыя 
аказалася іншай: Міхал „нядошлы, млявы” – сімвал нацыянальнай гістарычнай сілы, якая аказалася 
слабай і безжыццёвай у самы адказны момант беларускай гісторыі. Пераўтварэнне „здаровага і 
рухавага” Міхала ў ваўка і яго знікненне пад вадой сімвалізуе прыродную сілу, моц – не знікненне, не 
смерць як фінальнае знішчэнне, а міфалагічнае „прарастанне” ў глыбіню. Сама смерць падразумевае 
вяртанне ў „прыроду”. Акрамя таго, на ўзроўні глыбінных кодавых сэнсаў вада з’яўляецца сімвалам 
абсалютнага пачатку, абазначае ўніверсальную сукупнасць патэнцыяльна-магчымага. Міхал да канца 
застаецца сапраўды эпічным героем, які канцэнтруе ў сабе нацыю, яе жывы дух, вечны ў сваёй 
непераходнай народна-міфалагічнай містэрыі. У прафанным вымярэнні ён толькі да пары замірае і 
таму становіцца амаль нябачным як рэальная гістарычная сіла, здольная змяніць ход падзей. 
Гістарычны план быцця атрымлівае сваё трагічнае завяршэнне ў народнай песні-плачы: 

   У полі, полі 
   Пры дарожачцы… 
Гістарычная нацыянальная перспектыва раскрываецца ў выглядзе мноства „сцежачак”, якія 

паманілі „светам шырокенькім” і прывялі да магілы. 
„Новая зямля” Якуба Коласа – паэма пра беларускі народ, яго зямлю, якая паўстае ў творы як 

пазачасавая аснова і як аснова гістарычнага быцця, як сімвал індывідуальнай свабоды і сімвал 
нацыянальнай гістарычнай прысутнасці ў свеце. Гэта паэма аб духоўным космасе беларуса і аб 
нацыянальнай трагедыі бездзяржаўнасці, аб імгненнай успышцы надзеі на нацыянальнае адраджэнне і 
жорсткім нацыянальным расчараванні. „Новая зямля” – эпічнае ўвасабленне ўзвышанага 
нацыянальнага духу і нацыянальнай трагедыі, плач пра страчаныя надзеі на нацыянальнае 
адраджэнне, на „логас нацыянальнага пачуцця”. Яна таксама – пра пошукі шляху, шырокага шляху 
свайго, які ўвесь час выслізгвае, робіцца бездарожжам, але ніколі безданню, якая пагражае паглынуць 
усё жывое. Як ні парадаксальна гэта гучыць, але чым больш безвыходны шлях, тым вышэйшы дух, 
творчая энергія. Яны зноў і зноў вяртаюць да быційнага кола, магчымасці ўтрымліваць і праяўляць 
сваё беларускае „неба”, якое ў рэшце рэшт асвеціць і “шлях прасторнай плыні” і “далягляд ружова-
сіні”. На гэтым перакананні заснавана аўтарская канцэпцыя “вечнай” і “гістарычнай” беларускай 
прысутнасці ў свеце. Гэта – жыццесцвярджальны міф пра беларускі народ, своеасаблівая філасофія 
жыцця, у якой „асабістае”, непадзельнае ад сацыяльнага, гістарычнага, нацыянальнага, праламляецца 
праз прызму вечнага часу і вечнай прысутнасці беларускага духу. 

У паэме адбілася ўсведамленне паэтам таго, што шлях да новай зямлі і да новага чалавека 
застаецца адрэзаным, пакуль не зменяцца сацыяльныя ўмовы жыцця, але, з другога боку, выразна 
выявілася ўпэўненасць, што пакуль існуе „соль” зямлі, г. зн. народ з ягонымі нязменныімі адвечнымі 
каштоўнасцямі, шлях гэты, няхай што пакуль як мара, застаецца адкрытым для засваення. І самае 
значнае адкрыццё і адкрывенне Коласа ў тым, што гэта – шлях стваральны, шлях творчасці, 
будаўніцтва. Будаваць для Коласа значыць ствараць, тварыць, зыходзячы з ідэі „космасу”. Будаваць 
сябе, зямлю, дзяржаву, гісторыю. Менавіта таму так многа месца ў паэме адведзена хаце, яе 
ўнутранаму убранне, знешняму выгляду, яе жывой сутнасці. Пры кожным зручным моманце 
падкрэсліваецца „ладатворны” стан хаціны Міхала. Яна вырастае з простага жытла ў „жилище” духу, 
у сімвал будаўніцтва сваёй ўнутранаё і знешняй дзяржавы. Кожны раз пры перасяленні ці пасля 
пажару Міхал перш за ўсё пачынае адбудоўваць сваю хату, ды і яна сама прымае „жывы” ўдзел ва 
ўсіх справах. Выпрабаванні, якія прыйшліся на долю Міхала, пераважна звязаныя з сялібай, хатай, 
вобраз якой разрастаецца да ўзроўню сімвала сваёй дзяржавы, свайго нацыянальнага „космасу”. 

Стваральны пачатак, усебакова выяўлены ў творы, сцвярджаецца аўтарам як вызначальная рыса 
беларускага менталітэту. Таму ісціна, якая адкрываецца Міхалу ў смерці, таксама звязаная са 
стваральным, творчым характарам адносінаў да зямлі. І тут ключавым з’яўляецца слова „будуй”: 

   Зямля… зямля… туды, туды, брат, 
   Будуй яе… ты дай ёй выгляд… 
   На новы лад, каб жыць нанова… [8, с. 272]. 
У прыведзеных словах – вера Коласа ў стваральны пачатак як аснову светаадчування, 

„жыццебудовы” беларускага народа, аснову яго гістарычнай перспектывы. 
Вызваленне чалавечага духу ў гісторыі, усведамленне самім чалавекам ягонай адвечнай свабоды 

і велічы – самая вялікая і грунтоўная рэформа чалавека. Вось стрыжань, які паядноўвае „неба” і 
„зямлю”, гістарычнае і трансцендэнтнае, дух і плоць беларускага народа і з’яўляецца асноўнай 

перспектывай далейшага развіцця. У гэтым заключаецца вечнае значэнне і філасофская сутнасць 
паэмы „Новая зямля” Якуба Коласа. 

